
LANUN ATAU MUNDU DI SABAH 

Ramli Dollah' 

PENGENALAN 

Serangan, rompakan, penculikan dan sebagainya yang menjadikan laut sebagai 
kawasan utama kumpulan perompak ini merupakan antara perkara yang menjadi 
isu utama di Sabah. Namun, sehingga ke hari ini, dikalangan masyarakat umum 
kesemua aktiviti ini dianggap sebagai aktiviti perlanunan, rompakan bersenjata ataupun 
penculikan. Namun, bagi masyarakat di Sabah (terutamanya pantai Timur Sabah), 
aktiviti ini lebih dirujuk sebagai serangan Mundu. Hal ini mungkin ada kebenarannya 
memandangkan konsep lanun, rompakan di laut penculikan dan sebagainya ini tidak 
mampu menjelaskan keadaan yang berlaku ini malahan konsep tersebut banyak 
bertindan lapis, mengelirukan dan gagal untuk mengenal pasti bentuk aktiviti yang 
berlaku di Sabah. Berdasarkan kepada permasalahan ini, maka artikel ini dengan 
menggunakan beberapa contoh akan cuba untuk mengetengahkan satu konsep iaitu 
Mundu yang mungkin akan membantu menjelaskan keadaan sebenar yang berlaku 
di Sabah. 

Kertas kerja ini akan dibahagikan kepada beberapa bahagian utama. 
Bahagian pertama akan melihat definisi Perlanunan dan rompakan Bersenjata di 
Laut yang banyak menimbulkan kekeliruan lebih-lebih lagi apabila membandingkan 
dengan keadaan yang berlaku di Pantai Timur Sabah. Bahagian kedua akan cuba 
melihat definisi dan beberapa krateria Mundu yang dilihat mampu menjelaskan 
kesemua keadaan yang berlaku di Sabah. Bahagian ketiga melihat latar belakang 
dan fenomena semasa yang berlaku di Pantai Timur Sabah berkait dengan ancaman 
Mundu. Bahagian empat, melihat beberapa insiden serangan, rompakan dan 
penculikan oleh Mundu dan bahagian akhir kesimpulan. 

DEFINIS PERLANUNAN DAN ROMPAKAN DI LAUT 

Beberapa definisi telah diberikan mengenai perlanunan.2  Namun, kertas kerja ini 
hanya akan melihat beberapa definisi ringkas yang diberikan untuk menjelaskan 
aktiviti ini serta masalah-masalah yang timbul dalam menjelaskan konsep ini. 

Salah satu daripada definisi yang jelas mengenai Perlanunan ini adalah seperti 
yang dijelaskan di dalam United Nations Convention on the High Seas (1958) 
yang didefinisikan semula seperti yang termaktub di dalam Perkara 101 United 
Nations Convention on the Law of the Sea (UNCLOS) 1982. Dalam hal ini, 
UNCLOS mendefinisikan perlanunan sebagai `sebarang tindakan keganasan atau 
penahanan yang menyalahi undang-undang atau mana-mana tindakan penjarahan/ 

perampasan yang dilakukan untuk kepentingan sendiri terhadap awak-awak atau 
penumpang dalam kapal laut atau kapal udara persendirian dan dilakukan di laut 
lepas (High Seas).3  

Jika merujuk kepada definisi mengenai perlanunan seperti yang disebutkan 
di dalam UNCLOS 1982 ini, jelaslah ia menyebut bahawa perlanunan sebagai satu 
tindakan keganasan yang dilakukan di Laut Lepas (High Seas)4  dan ia merupakan 
sesuatu yang diluar bidang kuasa sesebuah negara.5  Melalui definisi ini, jelas bahawa 
sebarang tindakan keganasan yang dilakukan di pelabuhan atau perairan sesebuah 
negara tidak dianggap sebagai lanun di bawah undang-undang antarabangsa tetapi 
ia diklasifikasikan sebagai Rompakan Bersenjata Api (Arms Robbery).6  

The Joint International Working Group's' memberikan definisi perlanunan 
sebagai tindakan seorang atau sekumpulan orang yang melakukan aktiviti haram 
seperti yang terkandung dalam Artikel 15 Convention on the High Seas 1958 atau 
Artikel 101 UNCLOS 1982 serta melakukan beberapa perkara yang tidak mengikut 
peraturan samada ia dilakukan secara sengaja atau tidak.8  Jika merujuk kepada 
definisi ini, ia sekali lagi menjelaskan bahawa definisi perlanunan yang diberikan 
hanya mengulang semula definisi yang telah sedia ada seperti yang disebutkan di 
dalam UNCLOS 1982. 

International Maritime Bureau dalam laporannya mengenai aktiviti 
perlanunan pada 1992 mendefinisikan perlanunan sebagai 'act of boarding any 
vessel with the intent to commit theft or other crime and with the capability to 
use force in furtherance of the act '.9  Selain itu, dalam usaha mengenalpasti aktiviti 
perlanunan ini, terdapat beberapa krateria lain yang biasanya dirujuk untuk melihat 
samada ia benar-benar perlanunan ataupun bukan. Pertama, biasanya ia akan 
melibatkan sekurang-kurangnya 2 buah kapal dan kedua, dilakukan untuk tujuan 
peribadi dan bukan bermatlamatkan politik. 

Manakala Rompakan di Laut (Sea Robbery) merujuk kepada aktiviti yang 
dilakukan secara terancang dan dilakukan dalam kumpulan yang kecil dan biasanya 
dilakukan di perairan wilayah sesebuah negara. 

Melalui definisi ini, jelas bahawa undang-undang antarabangsa membenarkan 
sesebuah negara untuk menangkap lanun dan mengenakan hukuman kepada 
kumpulan ini atas tuduhan bertindak sebagai lanun. Di beberapa negara misalnya 
Thailand, ia mendefinisikan perlanunan meliputi sebarang aktiviti ke atas kapal dan 
anak-anak kapal di dalam wilayah sesebuah negara dan mengenakan hukuman ke 
atas warganya yang melakukan aktiviti ini di negara lain.' Russ Swinnerton (1998) 
juga cuba menyamakan Perompak Laut dan Perlanunan kerana menurutnya kedua-
dua aktiviti ini melibatkan rompakan dan keganasan di mana jenayah yang yang 
dilakukan adalah ke atas kumpulan yang menjadikan laut sebagai kawasan utama 
mereka/pelaut (Seamen)." 

Walau bagaimanapun, apabila menggunakan definisi ini, terdapat beberapa 
masalah yang timbul. Ini kerana definisi ini hanya menyukarkan pemahaman 
mengenai konsep perlanunan terutamanya di rantau Asia Tenggara dan lebih-lebih 
lagi dengan keadaan yang berlaku di Pantai Timur Sabah. Dalam artikel 58 (2) 

UNCLOS III misalnya menyatakan bahawa perlanunan hanya merujuk kepada 
aktiviti di luar perairan sesebuah negara dan tidak terpakai dalam wilayah sesebuah 
negara.12  Jika merujuk kepada definisi ini, ia hanya merujuk aktiviti perlanunan sebagai 
satu keadaan yang berlaku di Laut Lepas dan bukannya berlaku di dalam wilayah 
atau dalam Zon Ekonomi Ekslusif (ZEE) sesebuah negara. Namun, dalam konteks 
Asia Tenggara (termasuk Malaysia) keadaannya adalah berbeza kerana kebanyakan 
daripada aktiviti yang sering dirujuk sebagai perlanunan dan rompakan laut ini tidak 
memenuhi krateria yang dirujuk sebagi lanun. Di Sabah misalnya: 

Serangan dan rompakan ini berlaku di perairan Sabah (Malaysia); 
- 	Kumpulan ini bertindak melarikan did ke Laut Lepas atau ke negara jiran 
(Filipina atau Indonesia) atau bersembunyi di pulau-pulau berhampiran; 
- 	Merompak enjin-enjin sangkut, makanan, peralatan-peralatan dan sebagainya; 
- 	Matlamat utamanya adalah untuk mendapatkan keuntungan melalui cara yang 
tidak sah serta menjadikan laut sebagai jalan utama untuk melepaskan diri samada 
ke negara lain (terutamanya Filipina) atau ke pulau-pulau berhampiran; 
- Melakukan rompakan dan serangan ke atas pekan-pekan utama di daratan 
seperti di Lahad Datu dan Semporna; 

Melakukan serangan ke atas balai polis seperti yang berlaku di Semporna; 
Melakukan penculikan dan, 
Beberapa aktiviti lain.° 

Keadaan yang berlaku ini adalah sangat berbeza dengan definisi perlanunan 
dan rompakan bersenjata yang dirujuk sebelum ini. Ini kerana, keadaan yang berlaku 
di Sabah adalah berbeza memandangkan terdapat beberapa krateria perlanunan 
dan rompakan taut boleh digunapakai manakala sebahagiannya tidak menjelaskan 
keadaan ini. Berdasarkan kepada keadaan ini, maka artikel ini cuba memperkenalkan 
konsep `Mundu' sebagai alternatif kepada penggunaan definisi perlanunan dan 
rompakan laut terutamanya dalam konteks negeri Sabah khususnya Pantai Timur 
Sabah. 

KONSEP `MUNDU' 

Mundu merupakan kata nama yang dipinjam daripada masyarakat Pantai Timur 
Sabah yang merujuk kepada "Manddusi'a" iaitu manusia. Namun, apabila merujuk 
kepada Mundu, ia melibatkan segala aktiviti perlanunan, rompakan laut, penculikan 
ataupun jenayah yang menjadikan laut sebagai pusat aktiviti mereka (sama ada 
merompak di laut atau menggunakan laut sebagai cara untuk melepaskan diri). 

Mundu dikalangan masyarakat tempatan terutamanya di pantai Timur Sabah 
bukanlah merupakan satu isu yang baru kerana aktiviti ini telah berlaku sebelum 
kemasukan penjajahan barat lagi. Malahan terdapat masyarakat di Sabah ataupun 
negara-negara jiran yang menganggap ianya sebagai kerjaya yang utama untuk 
mendapatkan pulangan ekonomi. Secara amnya, beberapa krateria penting mengenai 
Mundu ini iaitu: 

- Menjadikan laut sebagai pusat aktiviti mereka samada untuk melakukan 
rompakan, serangan, keganasan dan sebagainya. Dengan kata lain mereka ini 
menjadikan laut sebagai pusat utama untuk memasuki sesebuah negara, tempat 
untuk beroperasi, tempat untuk melarikan diri, tempat untuk bersembunyi dan lain-
lain; 

Mereka ini melakukan rompakan di darat atau laut dan kemudiannya melarikan 
diri ke laut lepas, ke Filipina, Indonesia atau bersembunyi di pulau-pulau yang 
berhampiran; 

Rompakan biasanya untuk tujuan peribadi iaitu untuk tujuan mendapatkan 
wang dan keperluan namun is juga seringkali dikaitkan kepentingan politik terutamanya 
apabila mengaitkannya dengan aktiviti subversif yang dilakukan oleh Filipina ke atas 
Malaysia; 

Melakukan rompakan menggunakan senjata merbahaya atau bersenjata api; 
- Menyerang bot-bot nelayan dan mencuri kelengkapan yang ada, menyerang 
perkampungan yang terdapat di pulau-pulau dan pesisir pantai untuk mendapatkan 
barangan keperluan misalnya makanan; 
- Menculik tebusan untuk mendapatkan wang tebusan seperti yang berlaku di 
Sipadan dan Pandanan; 

Dilakukan biasanya secara berkumpulan; 
- Menggunakan sistem pangangkutan di laut iaitu Jongkong atau Tempel' ; 

Samada dilakukan oleh warga tempatan atau warga dari negara lain samada 
Filipina atau Indonesia, dan 

Selain itu, segala aktiviti yang dilihat membahayakan yang menjadikan laut 
sebagai tempat untuk melarikan diri juga akan dianggap sebagai dilakukan oleh 
Mundu.' 

Berdasarkan kepada kreteria-kreteria yang diberikan, jelas menunjukkan 
bahawa konsep perlanunan dan rompakan di laut yang banyak digunapakai selama 
ini telah dimasukkan didalam ruang lingkup Mundu yang akan cuba dijelaskan di 
dalam kertas kerja ini. Dengan kepelbagaian aktiviti di negeri Sabah yang menjadikan 
laut sebagai punca utama kepada aktiviti mereka, kertas kerja ini akan cuba untuk 
menunjukkan bagaimana kesemua kreteria ini berlaku di negeri Sabah dengan 
menggunakan beberapa contoh kes yang berlaku sejak awal kemerdekaan sehingga 
ke hari ini bagi melihat kejayaan konsep mundu dalam menjelaskan keadaan di atas. 

MASALAH MUNDU DI NEGERI SABAH 

Aktiviti serangan dan rompakan oleh perlanunan dan rompakan laut merupakan 
ancaman yang amat serius kepada keselamatan negara lebih-lebih lagi apabila 
kumpulan ini sering menyerang kapal-kapal tangki dan kapal-kapal dagang yang 
melalui Selat Melaka dan laluan di Laut China Selatan.' Peluang untuk melakukan 
aktiviti ini di rantau Asia Tenggara adalah terbuka luas lebih-lebih lagi apabila kawasan 
ini menjadi laluan utama kapal-kapal. Oleh itu, tidak menghairankan apabila rantau 
Asia Tenggara menjadi kawasan utama berlakunya aktiviti perlanunan." Walau 

bagaimanapun, dalam konteks Sabah, didapati bahawa aktiviti yang dijalankan ini 
bukanlah melibatkan serangan atau rompakan bersenjata sahaja kerana mereka ini 
bukan sahaja menyerang dan merompak bot-bot atau kapal-kapal, tetapi mereka ini 
juga melakukan serangan ke atas balai polis dan rompakan ke tanah besar, sesuatu 
yang sangat berbeza dengan perlanunan di kawasan lain. Berdasarkan kepada hal 
ini, maka jelas bahawa aktiviti yang berlaku di Sabah ini adalah perbuatan Mundu. 

Beberapa kawasan pantai Timur Sabah, seperti Semporna, Tungku, Kunak 
dan Lahad Datu merupakan lokasi utama kepada berlakunya aktiviti ini.'8  Pada 
tahun-tahun sebelum 1980an, aktiviti ini banyak tertumpu di laut dan kawasan pulau 
sahaja, namun sejak 1980an, didapati terdapat kecenderungan untuk berlakunya 
serangan Mundu ini ke atas kawasan-kawasan daratan. Bukan setakat itu, insiden 
Sipadan dan beberapa insiden lain selepas itu menunjukkan bahawa kumpulan ini 
semakin berani menjalankan aktiviti mereka dengan melakukan penculikan kerana 
ia mampu membawa pulangan yang lebih besar. Jadual di bawah menunjukkan 
jumlah kes Mundu yang berlaku di Sabah untuk tempoh 1990-2003)9  

Jadual 1: Kes Mundu di Sabah 1990-2003 

TAHUN KES 

1991 35 
1992 25 
1993 53 
1994 40 
1995 72 
1996 67 
1997 19 
1998-2000 28 
2001-2003 28 

Sumber: Ramli Dollah et. al. (2003). "Pendatang Filipina di Sabah: Satu Pemerhatian 
dari Sudut Keselamatan", dalam Jurnal Jati, Jabatan Asia Tenggara, Universiti 
Malaya, Bil. 8, Dis. dan Bukit Aman, 2004. 

Berdasarkan kepada jadual yang ditunjukkan di atas, jelas bahawa aktiviti 
Mundu semakin berkurangan dari setahun ke setahun.' Penurunan ini adalah selari 
dengan usaha kerajaan melalui cawangan-cawangan Angkatan Tentera Malaysia 
(ATM) dan Polis Diraja Malaysia (PDRM) yang berusaha meningkatkan pengawalan 
di perairan di pantai Timur Sabah antaranya melalui Ops Pasir, Ops Tayang, Ops 
Padan dan beberapa operasi lain. 

Namun, apabila memperkatakan tentang kesan yang dibawa akibat aktiviti 
ini, didapati ia membawa kesan yang besar. Daripada segi kerugian harta benda, 
aktiviti ini membawa kerugian harta benda yang tinggi terutamanya kepada para 

penduduk pesisir pantai dan pulau yang banyak bergantung kepada aktiviti berasaskan 
laut. Pada 1992 misalnya, daripada 11 kes yang berlaku di kawasan Pantai Timur 
Sabah, sejumlah RM143,600.00 kerugian terpaksa ditanggung akibat masalah ini. 
Pada 1993, daripada 22 kes yang berlaku, ia melibatkan kerugian melebihi RM166, 
265.00. Bagi daerah Sandakan misalnya, pada 1991, jumlah kerugian akibat tindakan 
mundu ini adalah lebih kurang RM 100,000.00 dan pernah mencapai angka lebih 
kurang RM 331,000.00 pada 1993, RM 236,000.00 pada 1994 dan RM 972,551.00 
pada 1996.2' Antara barangan yang biasa dicuri adalah seperti bot, enjin sangkut, 
duit dan sebagainya. Lebih buruk lagi apabila kejadian-kejadian ini melibatkan 
kehilangan nyawa misalnya seperti yang berlaku dalam kes di Pulau Omadal pada 
tahun 1980an. 

Berdasarkan kepada statistik ini juga, didapati majoritinya adalah didominasi 
oleh kumpulan Mundu dari Filipina. Namun selain daripada itu, berdasarkan kepada 
beberapa temubual yang dijalankan dengan beberapa penduduk pulau Bum-Bum, 
Semporna yang pernah mengalami masalah ini, menyatakan bahawa aktiviti ini juga 
dijalankan oleh penduduk tempatan. Ini adalah berdasarkan kepada berdasarkan 
percakapan dan bahasa yang mereka gunakan iaitu dailek Bajau dan Suluk. Bagi 
warga Filipina, walaupun mereka ini boleh bercakap dalam bahasa Melayu, namun 
cara percakapan kumpulan ini masih pekat dengan bahasa ibunda mereka." 

Sejak 1980an, didapati terdapat lebih kurang 24 kumpulan Mundu di Laut 
Sulu. Namun, kebanyakan daripada kumpulan ini telah berjaya ditumpaskan oleh 
pihak berkuasa samada di Malaysia atau Filipina.23  Pada hari ini, jumlah kumpulan 
ini semakin berkurangan dan dianggarkan terdapat lebih kurang 18 kumpulan Mundu 
yang masih beroperasi diperairan Sulu Sabah dan kebanyakannya dipercayai 
menjadikan Filipina sebagai markas utama mereka.24  Daripada jumlah ini, hanya 
terdapat 6 kumpulan yang aktif iaitu Kumpulan Pipi Uwah, Kumpulan Sarikal @ 
Alihal, Kumpulan Akil Jani, Kumpulan Tandanan, Kumpulan Madjuran dan 
Kumpulan Akil Dewan. Semasa menjalankan aktiviti mereka, kumpulan ini 
menggunakan senjata-senjata yang merbahaya.25  Selain itu, terdapat juga beberapa 
kumpulan lain misalnya Abu Sayaff yang masih aktif dalain menjalankan aktiviti 
penculikan seperti yang berlaku dalam insiden Sipadan dan Pandanan serta beberapa 
kumpulan tidak terancang organisasi mereka yang melakukan aktiviti Mundu ini. 

Semasa menjalankan kegiatan ini, kumpulan ini menggunakan beberapa 
peralatan untuk mengelakkan mereka dari dikesan atau untuk melarikan diri dari 
buruan pihak berkuasa. Antara peralatan utama yang digunakan adalah Tempel 
dengan menggunakan enjin Pump Boat.26  Dengan menggunakan peralatan ini, 
mereka mampu melepaskan daripada buruan polis kerana ia boleh bergerak di bawah 
rumah kawasan Perkampungan Air, ia mampu untuk bergerak di kawasan air tohor 
terutamnya kawasan bakau dan kawasan perkampungan semasa usaha meloloskan 
diri dari kepungan polis, laju dan sukar untuk dikejar oleh pihak berkuasa.27  Bukan 
setakat itu, kumpulan ini juga mempunyai kelengkapan-kelengkapan yang lebih 
canggih iaitu menggunakan GPS dan beberapa kelengkapan 

Kesan utama yang dialami oleh masyarakat setempat ialah wujudnya 

perasaaan takut dikalangan masyarakat setempat yang tinggal dan bergantung kepada 
ekonomi perikanan. Menurut sumber penduduk-penduduk di beberapa kawasan yang 
pernah mengalami rompakan, mereka biasanya dipaksa untuk terjun ke, laut bagi 
membolehkan Mundu ini mencuri kelengkapan seperti enjin sangkut, makanan dan 
peralatan lain yang boleh dijual. Namun perkara yang lebih menakutkan ialah apabila 
ianya melibatkan ancaman kepada nyawa penduduk-penduduk ini apabila Mundu 
ini juga sering menyerang kawasan-kawasan pulau seperti yang berlaku dalam insiden 
1980 di Pulau Omadal, Semporna. 

Kesan serangan Mundu ini amat ketara terutamanya kepada kesejahteraan 
para penduduk yang mendiami kawasan terpinggir di Sabah di mana aktiviti berleluasa 
terutamanya di Pantai Timur Sabah. Antara kesan utama akibat daripada serangan 
Mundu ini timbulanya perasaan takut dikalangan penduduk ini tentang keselamatan 
mereka. Oleh itu, mereka cuba untuk mengelakkan keluar dari rumah dan berkurung 
dalam rumah. Bukan setakat itu, para penduduk ini juga takut untuk turun ke laut 
untuk menangkap ikan kerana khuatir bot-bot atau enjin-enjin mereka akan menjadi 
mangsa kepada aktiviti ini. Dalam insiden yang berlaku di Sandakan dan Kudat 
sepanjang 2003, kesemuanya melibatkan kerugian bot-bot dan enjin-enjin mereka." 
Keadaan ini lebih teruk lagi dialami oleh penduduk-penduduk yang tinggal di kawasan 
pulau kerana bimbang nyawa mereka menjadi mangsa kepada kumpulan ini.30  Selain 
itu, dalam kes serangan Mundu di Semporna pada 1996, didapati aktiviti ini membawa 
kepada masalah sentimen perkauman kerana masing-masing menuduh satu pihak 
sebagai punca kepada masalah 

BEBERAPA INSIDEN SERANGAN DAN ROMPAKAN OLEH MUNDU 

Bagi melihat ancaman yang diwujudkan oleh aktiviti Mundu ini kepada penduduk di 
negeri Sabah, beberapa insiden akan ditunjukkan. Melalui insiden ini, didapati bahawa 
ancaman Mundu ini adalah sangat merbahaya kerana is turut melibatkan kes kematian 
dan melibatkan sejumlah besar kerugian dari segi harta benda dan wang ringgit. 

Peristiwa di Pulau Bum-Bum, Semporna 1963 

Dalam peristiwa ini, sekumpulan tujuh orang Mundu yang berpakaian celoreng ala 
tentera yang diketuai oleh Datu Pukol, seorang berbangsa Suluk menggunakan senjata 
moden seperti senapang jenis Pump Gun. Kumpulan ini dikatakan berniat untuk 
merompak seorang kaya bernama Tuan Haji Abdul Salam Othman. Selepas 
membunuh seorang penduduk kampung, kumpulan ini bertindak melarikan din menaiki 
Kumpit ke pulau-pulau yang berhampiran. Laporan kepada pihak polis tidak dapat 
dilakukan memandangkan kedudukannya pada masa tersebut yang amat jauh. Hanya 
keesokan harinya, barulah laporan dapat dibuat di Balai Polis Semporna dan akhirnya 
pihak polis dapat menangkap kumpulan di Pulau Mataking, beberapa kilometer dari 
pulau Bum-Bum. Para Mundu ini dapat dikenalpasti memandangkan sebahagian 
penduduk kampung mengenali beberapa orang ahli perompak di mana mereka pernah 
bekerja dengan Tuan Haji Abdul Salam Othman. Dalam insiden tembak-menembak 
dengan pihak polis ini, seorang perompak ini dapat ditangkap dan selebihnya mati.32  

Insiden Bot Penumpang `Saleha Baru' 1979 

Salah satu daripada aktiviti yang mungkin dapat dijadikan contoh tentang bahayanya 
aktiviti Mundu ini adalah melalui kes rompakan ke atas bot penumpang ML Saleha 
Baru pada Oktober 1979 yang dalam pelayaran dari Semporna ke Lahad Datu dan 
membawa 48 orang penumpang. Kapal yang ditawan ini kemudiannya dipaksa untuk 
menukarkan haluannya ke Pulau Adal.33  Dalam insiden ini, tiga penumpang mati 
ditembak, seorang perempuan dirogol dan beberapa orang lagi cedera sementara 
dan yang lain dilarikan ke Filipina oleh kumpulan ini.34  Walau bagaimanapun, kes ini 
selesai apabila mangsa ini berjaya diselamatkan melalui bantuan tentera Filipina. 

Insiden Di Pulau Denawan, Semporna 1980 

Pada 29 Mac 1980, sekumpulan 6-8 orang bersenjatakan M-16 menyerang pulau 
tersebut ketika penduduk kampung sedang tidur. Kumpulan perompak ini membunuh 
7 orang dan 11 orang cedera dalam kejadian ini. Walau bagaimanapun, peristiwa ini 
adalah akibat daripada perselisihan faham yang berlaku akibat daripada sebuah perigi. 
Dalam peristiwa ini, perigi ini telah diganggu oleh seorang kanak-kanak perempuan. 
Ia kemudiannya menjadi isu yang besar apabila melibatkan kaum dewasa.35  

Insiden Pulau Timba-Timba, Semporna 1982 

Satu lagi contoh serangn Mundu yang dapat dilihat adalah kes serangan sekumpulan 
bersenjata api ke atas penduduk Pulau Timba-Timba, Semporna pada 1983. Menurut 
masyarakat setempat, ianya dilakukan oleh sekumpulan warga Filipina. Dalam 
kejadian ini, kumpulan perompak ini merompak penduduk-penduduk kampung ini 
dan membunuh beberapa orang penduduk kampung. Walau bagaimanapun, adalah 
disyaki bahawa motif kejadian ini adalah untuk membalas dendam.36  

Insiden Standard Chartered Bank dan Pejabat MAS, Lahad Datu 1985 

Peristiwa rompakan ke atas Standard Chartered Bank dan Pejabat Malaysian Air-
lines System (MAS), Lahad Datu pada September 1985 ini dilakukan oleh sekumpulan 
26 lelaki dan seorang perempuan yang berpakaian ala tentera elit Marin Filipina 
menggunakan senjata-senjata seperti M16, Grenade Launcher dan lain-lain." 
Dalam insiden ini, seramai 11 orang awam terbunuh, seorang pengawal keselamatan 
dan tiga orang awam mengalami kecederaan." 

Mundu ini berjaya melepaskan diri dengan wang rompakan berjumlah 
RM200,000.00 dari Standard Chartered Bank dan Pejabat MAS." Dalam peristiwa 
ini, pihak polis berjaya menembak mati beberapa orang ahli kumpulan berkenaan 
dan turut memusnahkan salah sebuah bot mereka. Beberapa orang ahli kumpulan 
tersebut berjaya melarikan diri ke sempadan Malaysia-Filipina bersama dua buah 
bot. Pihak polis akhirnya dapat membunuh dan menangkap beberapa orang ahli 
kumpulan berkenaan. Tindakbalas pihak PDRM telah mendapat bantahan dari 
Kerajaan Filipina yang menuduh pihak keselamatan negara ini telah menceroboh 
perairan negara mereka. Namun demikian dakwaan mereka dapat disangkal kerana 

tidak mempunyai bukti yang konkrit.4° 

Insiden Kilang Mutiara Pulau Bohey Dulang, Semporna 1987 

Satu lagi contoh yang dapat menunjukkan tentang bahayanya aktiviti Mundu ini 
dapat dilihat melalui serangan sekumpulan Mundu ke atas Syarikat Kaya Pearl 
Sdn. Bhd. Syarikat yang mengusahakan penternakan mutiara ini ditubuhkan pada 
1963 untuk menjalankan operasi penternakan mutiara di Bohey Dulang, Semporna. 
Ia mendapat kontrak untuk menjalankan perniagaan ini selama 15 tahun iaitu sehingga 
1978 dan kemudiannya disambung 15 tahun lagi sehingga 1993. Warga Jepun, Takada 
Shin Kobu telah dilantik sebagai pengurus kepada syarikat ini dan kemudian is 
digantikan oleh Kojiwara Tomokoyoshi. Penternakan mutiara yang dijalankan oleh 
syarikat ini membawa keuntungan yang besar dan oleh itu, tidak menghairankan 
apabila kumpulan Mundu sering menyerang kawasan ini. Menurut sumber, setiap 
kali musim menuai, pihak pengurusan Jepun akan menyediakan kawalan keselamatan 
yang ketat ke atas kawasan ini terutamanya untuk mengelakkan kumpulan Mundu 
ini merompak hasil tuaian mutiara ini.4' Namun, serangan 12 orang perompak laut 
ke atas Kilang Mutiara di Pulau Bohey Dulang Semporna pada 198742 , merupakan 
tragedi serangan Mundu yang paling ngeri dan memberi kesan besar kepada syarikat 
ini. Dalam insiden ini, perompak ini berjaya membunuh dua orang pengurus berbangsa 
Jepun dan mencederakan beberapa orang kakitangannya. Ini menyebabkan kilang 
mutiara antara terbaik di Asia ini terpaksa ditutup kerana kebimbangan jika serangan 
seperti ini berlaku pada masa-masa akan datang. Kilang ini akhirnya ditutup dan 
operasinya telah dipindahkan ke Indonesia. 

Insiden Serangan Mundu di Pekan Semporna 1996 

Seterusnya pada 10 Februari 1996, satu rompakan telah berlaku di Pekan Semporna 
dan sasaran mereka kali ini ialah Kedai Emas Zaibo di Pekan tersebut. Tanya dilakukan 
oleh dua kumpulan yang utama yang melakukan serangan ala gerilla bertujuan untuk 
menukarkan perhatian pihak berkuasa.43  Kumpulan pertama yang menggunakan 
senjata api dan melontarkan born ikan ke dalam Balai Polis. Sementara kumpulan 
kedua telah melakukan rompakan ke atas Kedai emas dan berjaya merompak barang 
kemas bernilai RM100, 000.00." Kumpulan Mundu ini kemudiannya melarikan diri 
bersama rompakan ke dalam kawasan bakau di kawasan perkuburan Cina dan 
seterusnya meloloskan diri dari kepungan polis sehingga ke Kg. Bangau-Bangau, 
pertempatan bagi majoriti masyarakat Bajau Laut di daerah ini. Namun, melalui 
usaha yang bersungguh-sungguh daripada pihak polis, mereka berjaya merampas 
200 butir peluru semasa berlakunya insiden tembak-menembak dan memberkas dua 
lagi anggota kumpulan tersebut manakala selebihnya berjaya melepaskan diri.45  

Insiden Balai Polis dan Rompakan Kedai Emas Semporna 1996 

Pada Mac 1996 satu lagi serangan telah dilakukan oleh kumpulan 10 hingga 20 
orang perompak ke atas Pekan Semporna. Kumpulan yang menggunakan Tempel 
sebagai pengangkutan mereka ini dilengkapi dengan senjata api seperti M16, US 

Carbine dan Grenade Launcher. Serangan dilakukan ke atas tiga penjuru di mana 
kumpulan pertama bertindak menyerang Ibu Pejabat Polis Daerah Semporna 
menggunakan pelancar roket. Kumpulan kedua bertindak menyerang Balai Polis 
Lama berhampiran pekan Semporna, manakala kumpulan ketiga melakukan 
rompakan ke atas kedai Emas Kim Poh di Pekan Semporna." 

Selepas berjaya merompak kedai emas ini, seorang anggota kumpulan 
berkenaan menjadikan sebuah keluarga di Kampung Air Semporna sebagai tebusan 
sebelum melarikan diri bersama wang rompakan berjumlah RM 200,000.00.47  Pihak 
Polis dan anggota Pasukan Gerakan Am bertindak mengepung kampung berkenaan. 
Walau bagaimanapun perompak tersebut berjaya melarikan diri tanpa mencederakan 
sesiapa.48  

Insiden Rompakan Kedai Emas, Tawau 1996 

Rompakan Kedai Emas Istimewa, Tawau pada Julai 1996 ini dilakukan oleh 
sekumpulan empat orang perompak yang bersenjatakan pistol. Kumpulan ini 
menggunakan senjata api dan berjaya merompak barang-barang kemas bernilai RM 
150,000.00. Mereka seterusnya melarikan diri ke Kg. Hidayat, kawasan pertempatan 
Pelarian di Tawau." Pihak Polis bertindak dengan bantuan sebuah helikopter dan 
Unit Udara dan 5 bot Mann dan pihak berkuasa telah berjaya menembak mati 
perompak tersebut. Dalam insiden ini, pihak polis berjaya menemui 1 pistol revolver 
38 bersama 5 butir peluru dalam chamber, 1 magazine berisi peluru 8 colt 45, 2 
kelonsong rocket launcher (M203), 4 Kelonsong peluru garrand, 3 bilah parang 
dan 12 butir peluru 38.5° Beberapa jam kemudian, polis meneruskan gerakan dan 
berjaya menewaskan 5 orang perompak (dipercayai sekumpulan dengan perompak 
sebelumnya) dan polis telah menemui senjatapi jenis garrand, 4 peluru pelancar 
roket dan barang-barang kemas yang dirompak bernilai RM 150 ribu.5' 

Beberapa Insiden Lain 

Selain itu, terdapat beberapa peritiwa Mundu yang menunjukkan tentang bahayanya 
aktiviti ini. Salah satu daripada insiden tersebut adalah seperti yang berlaku di Pulau 
Omadal pada Disember 1980. Dalam peristiwa ini, sekumpulan lebih kurang 20 
orang Mundu merompak kawasan ini dan berjaya melarikan beberapa barangan 
berharga dan enjin bot. Kerugian dianggarkan berjumlah RM40,000.52  

Selain itu, dalam satu peristiwa pada 1988, pihak polis berjaya menembak 
mati Birhatun Ottohani, ketua Mundu yang berumur 40 tahun dan antara yang 
paling dikehendaki oleh pihak polis. Walau bagaimanapun, dua lagi rakan beliau 
berjaya melarikan diri.53  Kejadian ini berlaku di kawasan pantai Pulau Tanjung 
berhampiran Semporna. 

Dalam peristiwa pada 1993, sekumpulan Mundu diketuai oleh Si Tombad 
bersama 6 pengikutnya cuba merampas enjin sangkut yang dimiliki oleh nelayan 
tempatan yang sedang menangkap ikan di laut pada waktu malam. Namun, apabila 
pihak berkuasa meronda pada waktu itu, menyebabkan berlaku pertempuran dan 
akhirnya Si Tombad mati dan rakan-rakan beliau yang lain telah melarikan 

Pada Jun 1996, pihak polis berjaya membunuh 8 orang Mundu pada Jun 
1996 di Pulau Omadal, Semporna merupakan antara contoh bahayanya kumpulan 
ini kepada keselamatan negara. Selain itu, terdapat beberapa peristiwa lain yang 
menunjukkan tentang bahayanya kumpulan dan aktiviti Mundu ini kepada negara 
kerana ia bukan hanya membawa kerugian kepada mangsa, tetapi dalam masa yang 
sama, kumpulan ini juga mampu membawa kematian dan mewujudkan ketakutan 
kepada penduduk setempat. Namun, terdapat juga beberapa peristiwa di mana para 
penduduk kampung enggan melaporkan peristiwa-peristiwa rompakan Mundu ini 
kerana mereka bimbang ia akan membawa masalah kepada penduduk." 

INSIDEN PENCULIKAN OLEH MUNDU 

Selain melakukan rompakan dan serangan ke atas kawasan-kawasan pesisir pantai 
dan pulau ini, kumpulan Mundu ini juga sering melakukan penculikan sebagai satu 
kaeadah untuk mendapatkan pulangan yang besar. Sehingga ke hari ini, terdapat 
beberapa insiden yang menunjukkan tentang bahayanya aktiviti ini kepada masyarakat 
umumnya. Antara insiden penculikan adalah seperti yang ditunjukkan di bawah. 

Insiden Penculikan di Pulau Sipadan, Semporna 2000 

Penulis melihat bahawa, jika sebelum ini kumpulan Mundu ini hanya merompak 
kapal-kapal, menyerang kedai-kedai emas dan kawasan-kawasan tertentu yang 
strategik, namun peristiwa pada awal 2000 di Sipadan memberikan satu gambaran 
bahawa aktiviti perlanuan ini bertukar kepada aktiviti penculikan sebagai satu cara 
untuk mendapatkan sejumlah wang yang banyak. 56  

Kes penculikan Sipadan berlaku pada 23 April 2000 apabila 6 orang Kumpulan 
Abu Sayaff yang menggunakan dua buah Tempel dengan bersenjatakan AK47, 
Bazooka dan M16 menawan 10 orang warga Malaysia yang bekerja dengan pusat 
peranginan di Pulau Sipadan" dan 11 warga asing.58  Selain itu, 2 warga Amerika 
melompat ke laut dan berjaya menyelamatkan diri." 

Dalam kejadian penculikan ini, didapati bahawa para penuntut ini 
mengemukakan beberapa tuntutan ke atas kerajaan antaranya meminta agar selatan 
Filipina ini dipisahkan menjadi sebuah negara bebas dari cengkaman Manila dan 
mewujudkan sebuah negara Islam, menuntut wang berjumlah AS$ 1 juta bagi setiap 
tebusan, melarang penggunaan pukat tunda memasuki kawasan perairan sulu, 
meminta penglibatan OIC dan PBB dalam menyelesaikan isu ini.6° 

Seterusnya pada 28 April 2000, kumpulan ini mengemukakan tuntutan mereka 
untuk pembebasan kesemua tawanan ini. Rundingan ini berterusan dan akhirnya 
pada 25 Jun 2000, seorang rakyat Malaysia dibebaskan. Seterusnya pada 14 Julai, 
seorang lagi rakayat Malaysia iaitu Abdul Jawal Selamat dibebaskan dan beberapa 
hari selepas itu, 4 lagi warga Malaysia dibebaskan. Tidak lama selepas itu, iaitu pada 
18 Ogos 2000, 3 lagi warga Malaysia iaitu Basilius Jim, Fong Yin Ken dan Kua Yu 
Loong dibebaskan.61  Sebanyak RM57 juta dibayar kepada Abu Sayaff untuk 
membebaskan 20 orang tebusan di Pulau Sipadan.62  

Insiden Pulau Pandanan, Semporna 2000 

Seterusnya pada 10 September 2000, sekumpulan orang penculik bersenjatakan 
M16 dengan 2 bot laju melakukan penculikan di Pulau Pandanan (hanya beberapa 
kilometer dari pulau Sipadan) berlaku.63  Kumpulan ini berjaya menculik 3 warga 
Malaysia iaitu Mohd. Noh Sulaiman atau George Solomon, Joe Joseph Jongkinoh 
dan Kan Wei Chong. Namun, dengan bantuan pihak tentera Filipina, akhirnya kesemua 
tebusan ini berjaya dibebaskan pada Oktober 2000. 

Penculikan di Borneo Paradise Eco Resort, Lahad Datu 2003 

Insiden penculikan ini berlaku pada 5 Oktober 2003 pada pukul 10.30 malam di 
pusat peranginan Borneo Paradise Eco Resort yang jaraknya hanya kira-kira 39 
kilometer dari Lahad Datu. Kumpulan penculik yang terdiri daripada 10 orang ini 
berjaya menculik 6 orang pekerja tempatan termasuk 3 pendatang yang bekerja di 
kawasan ini. Kumpulan penculik ini kemudiannya menuntut RM3 juta untuk 
pembebasan mangsa tebusan.64  Namun, kerajaan menolak cadangan ini dan • 
menyatakan bahawa is tidak akan melayan tuntutan kumpulan ini. Walau 
bagaimanapun, tebusan ini akhirnya dibebaskan pada 24 Mei 2004 melalui usaha 
yang bersungguh-sungguh dan kerajaan. Antara yang dibebaskan adalah seperti 
Amir Nanggi, Suwinto Tujimon, Asyad Sagoni dan Azarah Saraban, seorang warga 
Filipina.65  Perunding dalam menyelesaikan kes ini, Datuk Chan San Chang dipercayai 
membayar RM200,000 untuk membebaskan mangsa ini.66  

Penculikan di Pulau Taganak, Sandakan 2004 

Pada 11 April 2004, dua rakyat Malaysia iaitu wong Siu Ung dan Toh Chiu Tong 
serta seorang rakyat Indonesia, J.E Walter Sample yang mengendalikan bot tunda 
East Ocean yang dimiliki oleh San Lim San Shipping Sdn. Bhd. yang dalam 
perjalanan dari Miri menuju ke Pulau Solomon, Papua New Guinea diculik oleh 
sekumpulan lelaki.67  Kumpulan ini berjaya merompak beberapa peralatan dan 
seterusnya merosakkan peralatan perhubungan yang terdapat dalam kapal tersebut.68  
Sehingga ke hari ini (2004), tebusan ini masih belum dibebaskan. Gabenor Wilayah 
Tawi-Tawi, Sadikul A. Sahali sendiri menyatakan bahawa 3 krew bot tunda tersebut 
yang diculik di Pulau Taganak ini mungkin disembunyikan di Pulau Sulu.69  Dalam 
insiden ini, tujuh orang lagi yang berada dalam Kapal tersebut berjaya menyelamatkan 
diri kerana bersembunyi di bawah dek kapal.7° 

KESIMPULAN 

Daripada perbincangan di atas, jelas bahawa dalam konteks Sabah aktiviti perlanunan, 
rompakan di laut, serangan, penculikan dan sebagainya tidak dapat memenuhi definisi 
konsep perlanunan atau rompakan di laut yang banyak digunakan sebelum ini 
terutamanya dalam menjelaskan keadaan yang berlaku di negeri Sabah sendiri. 
Berdasarkan kepada krateria Mundu yang diberikan, menunjukkan bahawa konsep 
ini merupakan satu alternatifbaru kepada konsep lama iaitu perlanunan atau rompakan 

laut yang biasa digunakan sebelum ini. Ini kerana, konsep ini dilihat lebih signifikan 
dalam menjelaskan keadaan sebenar kepada sebarang bentuk aktiviti yang samada 
per;lanunan, rompakan, penculikan, jenayah dan lain-lain yang berlaku di Sabah. 
Oleh itu, tidak menghairankan jika konsep ini digunakan secara meluas di seluruh 
negeri Sabah khususnya di Pantai Timur Sabah. 

Melalui penggunaan konsep Mundu ini juga, maka kerajaan akan lebih mudah 
mengambil sebarang tindakan kerana konsep Mundu itu sendiri sudah menjelaskan 
kesemua keadaan yang berlaku. Oleh itu, ahli-ahli kumpulan Mundu yang ditangkap 
ini boleh disabitkan ke atas semua jenis kesalahan yang dilakukan oleh mereka. 

